
This article deals with the study of the humor in language, as well 
as analyzes language patterns of comic process in linguistics from the 
perspective of different authors. The article also presents the means and 
techniques of expression in the language of the comic

СЕРІК ҚИРАБАЕВ – СЫНШЫ ҒАЛЫМ

Мақалада жалпы әдебиетші-ғалым, сыншы С.Қирабаевтың 
әдеби-ғылыми, шығармашылық жолы қарастырылып, ғалымның 
әдеби-зерттеушілік, әдеби-сын, ұстаздық-педагогтік саладағы 
еңбектеріне қысқаша шолу жасалады. Яғни, қазіргі қазақ әдебитінің 
жай-күйі, замандас қаламгерлер шығармашылығы жайындағы 
әдеби-сын мақалалары, ұлттық әдебиетіміздің қалыптасып, даму 
кезеңдерін, өзіндік өсу жолдарының ерекшеліктерін сипаттайтын 
ғылыми зерттеулері, әдебиет оқулықтары мен әдебиетті оқыту 
мәселелерін қарастыратын оқу-әдістемелік, методикалық еңбектері 
сараланады. 

Кілтті сөздер: ұлттық әдебиет, сын, сыншы, сын-зерттеу, 
сыншылдық ой, әдеби-сын. 

КІРІСПЕ
Біздің бүгінгі әңгімеміз абыз жас 85-тің төріне шығып отырған белгілі 

әдебиетші- ғалым, сыншы Серік Смайылұлы Қирабаев туралы болмақ.
Әдеби-ғылыми, шығармашылық жолында, үш бағытта: әдеби-

зерттеушілік, әдеби-сын, ұстаздық-педагогтік салада өнімді еңбек еткен 
ғалымның негізгі қуатты арнасы – әдеби сын екендігін айта кеткен ләзім.

Әдебиет сыны – белгілі бір кезеңнің әдеби құбылыстарына сергек, 
белсенді үн қата отырып, өз дәуірінің эстетикалық болмысы мен көзқарасын, 
талғамын білдіріп, әдебиеттің даму жолдарын бағамдайды. Оның 
жетістіктерін жұртшылыққа түсіндіреді, жақсыларын үлгі етеді, кемшілігін 
сынға алады. Қысқасы, шын мәніндегі сын өз тұсындағы көркем әдебиеттің 

дұрыс бағытта ілгерілеуіне жөн сілтеп, жөн көрсетеді. Кезінде қазақтың 
белгілі ақыны, жазушы, әдебиетші Сәкен Сейфуллин байсалды да, салауатты 
сынға байланысты «Сын шын болсын, шын сын болсын» деген болатын.

Орыстың үлкен сыншысы В.Т.Белинский сыншының мақсаты бір 
жағынан талданып отырған шығарманың құндылығын оқырмандарға 
дұрыс жеткізу боолса, екінші жағынан сыншының міндеті жазушылардың 
өздерінің де ұстазы, тәрбиеленуші екенін терең сезіне отырып, өз кезіндей 
әдебиетті бақылап, оның даму жолдарын айқындады. Жетістігіне қуанып, 
кемшілігіне қынжылды. Сынның өз дәуірінің, кезеңінің әдеби-көркемдік 
мәселелерін үнемі сергек, жылдам үн қатуын, динамикалық қозғалыстағы 
жылжымалылық қасиеттерін аңдай отырып, оны «жылжымалы эстетика» 
деп бағалаған болатын.

Сыншылық мұраты – абыройлы да жауапкершілігі мол, ауыр да 
қажырлы сала.

Әдебиеттанушы, сыншы – ғалым Тұрсынбек Кәкішев былай деп жазады: 
«Сын-өнер, өнер болғанда өте қиын өнер. Белинскийден бастап бүгінгі белгілі 
сыншыларға дейін сыншы дарыны өте сирек кездесетін талант екенін, сыншы 
болу да ең қиын да жауапты әлеуметтік – эстетикалық міндет екенін, әрқашан 
қыл көпірмен жүруге тура келетіндігін айтқандар, жазғандар көп. Сондықтан 
елдің көңілін табу оңай емес және біреуге ұнай қояйын деп жалпақтау да 
шын сыншыға жат қылық. Әдебиеттің өгей ұлы емес, бел баласы болса да 
оңайлықпен мойындала қоятын, оқығандар түгел қоя қоятын өнер емес, 
бойындағы дарын қуатын сарқа жұмсайтын, талас-тартыс, дау-дамайдың 
додасына түсіп, ой-пікір сайысында шыңдалатын өнер» [1].

НЕГІЗГІ БӨЛІМ
Академик, сыншы Серік Қирабаев өнерпаздық жолында осындай азабы 

мол, дау-дамайды да жетіп артылатын сыншылық өнерді өмірлік мұраты, 
бағдары, тұғырнамасы етіп алған. Сыншылық өнерді көбіміз тек қана сынау 
деп жадағай, тар өрісте жайдақ түсінетініміз бар. Абайлап қарасақ, оның 
бұлай емес екендігіне көз жеткіземіз.

«Әдеби сында көркем шығарманы бағалаудың жолдары, тәсілдері, 
шарттары, критерийлер бар. Мұны білу, игеру де оңай емес. Біреулер 
көркемдік критерий дегенді әдеби шығарманың кемшілігін ғана қазбалау 
деп ойлайды. Бұл – қате ұғым. Көркемдік критерий, ең алдымен, әдеби 
шығарманың бағалы жағын көре білу. Сынның ең қиын міндетінің өзі – 
осы. Кез келген шығармада болатын үлкенді-кішілі кемшілікті табу бәрінен 
оңай. Ал шығарма несімен жақсы екенін белгілеу, оның нағыз поэтикалық 
сұлулығы мен сырлығы неде екенін анықтау бәрінен қиын. Бұл сыншының 
берік принципін, зор мәдениетін, нәзік түсінігін, өрелі ойын, терең білімін, 
биік талғамын керек етеді» [2, 54 б.].

Сыншы Серік Қирабаевтың өнерпаздық, сыншылық жолына қарай 
жоғарыдағы сыншыға тән қасиеттер: биік талғам, терең білім, өрелі ой 
сипаттарының мол екендігін байқаймыз. Сыншы болмысы жадағай сынның 
оның діттегені өзгеде сынды қарабайыр сынау құралы деп түсінбейді сыншы 
мұраты.

«Сынды тек қана сынау құралы деп түсіну қателік. Сынның ең әуелгі 
және міндеті- әдемілікті, сұлулықты, жарастықты, парасаттылықты, 
көркемдікті қастерлеу, жақсыға қуану, жаманға қамығу, гүлденер өнерге 
қолғабысын тигізу, теріс жолдан сақтандырып, оңға бастау, бағыт-бағдар 
сілтеу. Ертеден кешке дейін мінегіш, кем-кетікті ғана көргіш, айыптағыш 
сөздер айту шын сынға жат. Сынның айбындылығынның өзі көркемдікті 
қастерлеу арнасынан табылады» [1, 358 б.]. Олай болса біз ғалым – 
сыншының өнерпаздық өрісінің іздерінен көркемдікті биік тұғырға қояр 
өрелі мақсат, биік мұратты көреміз. 

Шығарманың көркемдік сипатын тереңірек аңғару үшін сыншыға мол 
әдеби білім қажеттігін жіті ұғынған. 

Бұл турасында сыншы Серік Қирабаев былай деп жазыпты: «Жазушыға 
білім табиғи талантты, кеңірек дамыта пайдалану үшін керек болса, сыншыға 
бірінші кезекте қажет. Көркем әдебиет табиғатын таныр сезімталдық сыншы 
үшін жеткіліксіз. Оның үстіне, ол жазушы қаламынан туған образдарды 
өмір құбылыстарымен салыстыра алатын, көркемдік бейнелеудің сырларын 
түсінетін әдеби білімдар адам болуға тиіс. Сыншы жазушыдан сәлде болса 
ілгері отыруы қажет. Өйткені сыншы, белгілі дәрежеде, қалың оқырманның 
эстетикалық ұғымдарын қалыптастырушы, оның тәрбиешісі. Жазушыға 
ақыл-кеңес беріп, шығармалары жайлы пікір айтып отыратын қаламдас дос».

Бұл сыншының өзіне артқан жауапкершілігі, қойған зор талабы. Біз қазір 
ғалымның ертеректе өзіне қойған талабы мен жауапкершілігінің үдесінен 
шығып отырғанын көріп отырмыз.

Сыншы Серік Қирабаевтың ғылыми – шығармашылық еңбектерін 
саралай қарап отырсақ, әдебиет әлемінің үш саласында жемісті қызмет 
атқарғанын байқадық. Біріншісі –қазіргі қазақ әдебитінің жай-күйі, замандас 
қаламгерлер шығармашылығы жайындағы әдеби-сын мақалалары; екіншісі – 
ұлттық әдебиетіміздің қалыптасып, даму кезеңдерін, өзіндік өсу жолдарының 
ерекшеліктерін сипаттайтын ғылыми зерттеулері, үшіншісі – әдебиет 
оқулықтары мен әдебиетті оқыту мәселелерін қарастыратын оқу-әдістемелік, 
методикалық еңбектері. 

Ғалым Серік Қирабаев тумысынан бойына біткен қайрат пен қажыр, 
төзімділік қасиеттер арқылы осы үш салада да өнімді еңбек етіп, толымды 
шығармалар туғызды.

Серік Қирабаевтың бойында әдебиет сыншысы, әдебиет зерттеушісі 
деген қасиеттер бір-бірінен ажырамай, кірігіп, тұтасып кеткен. Ғалымның 

осы болмысы жайында оның замандас досы, әріптесі, әдебиеттанушы – 
ғалым, профессор Нығымет Ғабдуллиннің мына бір пікірін келтіре кеткен 
орынды болар: «Бізде сыншы деген атауды, көбінесе бүгінгі әдебиет 
мәселесіне белсене араласып жүрген қаламгерге қатысты ғана қолданып, 
ал әдебиеттің өткен жолын зерттеумен шұғылданушы әріптесімізді әдебиет 
зерттеуші деп, екеуінің арасына сәл жік қойып сөйлейтін бір әдет бар. Кейбір 
әріптесімізге қатысты айтылғанда, мүмкін, бұл дұрыс та шығар. Серікті 
сыншы дегенде, мен сол екі сынаудың арасынан жік көре алмаймын. Мұның 
себебі, біріншіден, Серіктің сыншы ретінде жазған әдеби мақалалары мен 
зерттеуші ретінде жасаған еңбектерінен бір ғана ортақ сипат табамын, 
жеңілдің бетімен қалқымай, тереңге бойлап отыратын байсалды ойдың 
желісін танимын. Екіншіден, оның бүгінгі әдебиет проблемалары турасында 
қозғаған сөздерінен әдебиеттің өткенін зерттеуге де қатысы бар келелі 
ойларды ұшыратамын. Ал, әдебиеттің өткенінен сыр шерткен еңбектерінен 
қазіргі әдебиет мәселелерін де қамтыған ұшқыр пікір өрісін көремін. Бүгінгі 
күн тақырыбы жөнінде ой толғай ма, әлде әдебиеттің кешегісі жайында сөз 
қозғайма, қай-қайсында да сыншы Серіктің айнымай ұстанып отыратын 
шарты бар. Ол шарт – әдеби туындының идеялық-көркемдік құнын оның 
шындыққа қатынасына қарап айқындап, қоғамдық мақсат-мұрат тұрғысынан 
бағалау» [3, 138 б.].

Серік Қирабаевтың сын-зерттеу еңбектерінің дені кеңестік дәуірдегі 
қазақ әдебиеті мәселелеріне арналған. Сыншының бұл еңбектерінде ұлттық 
әдебиетіміздің іргетасы қаланған алғашқы балаң дәуірінен бастап, бүгінгі 
жеткен биігіне дейінгі өсу кезеңдерінің жай-күйіне қатысты келелі де 
түйінді пікірлер өрбиді. «Октябрь және қазақ әдебиеті» атты зерттеуінде 
төңкерістен кейінгі жаңа қалыптасқан әдебиеттің ерекшеліктері қозғалса, 
«Әдебиеттің есею жылдары» атты еңбегінде ұлттық әдебиеттің өркендеу 
дәуірі сөз болады. «Соғыс және әдебиет» атты зерттеу еңбегінде Отан соғысы 
жылдарындағы қазақ әдебиетінің сипатына тоқталады. «Әдебиет және 
дәуір» атты туындысында қазақ әдебиетінің кейінгі кезеңдегі табыстары 
пайымдалады. «Қазақ поэзиясының елу жылдығы» деп аталатын еңбегінде 
сыншы-зерттеуші ұлттық поэзиямыздың жарты ғасырлық өрлеу жолының 
бел-белестеріне көз жібереді, оның көтерілген биігін айқындап, алдағы алар 
асуларына барлау жасайды. «Қазақ балалар поэзиясы», «Балаларға арналған 
үлкен әдебиет жасайық» деген шығармаларында ұлттық әдебиетіміздің 
кеңестік дәуірде қалыптасқан жемісті бір бұтағы – балалар әдебиетінің өзекті 
мәселелері қозғалады.

Сыншының осы еңбектерінің барлығына тән ортақ бір жүйе, желі бар. 
Олардың әрқайсысында жеке-жеке айтылған пікірлер оқшау қалып қоймай 
бір желіге сабақталып, түйінделіп отырады. Олар бірін-бірі толықтырып, 
үдемелі дамып ой арнасының кемерін кеңейте түседі. Осылайша ұлттық 

әдебиеттің өркендеу, өсу кезеңдерінің негізгі сипатын, өзіндік белгілерін 
жақсы айқындап, танытуға күш салады. Зерттеуші салыстыру әдісін, 
жетістікті сипаттау үшін ғана емес, кемшіліктің сырын ашу үшін де ұжымды 
қолданып отырады. Сыншы әдебиеттер арасындағы байланысты, олардың 
бір-біріне өзара ықпалы, ұлттық ерекшеліктері туралы зерттеулерінде 
әдебиеттану ғылымының ірі мәселелері мен келелі проблемалары көтеріледі. 

«Социалистік Қазақстан» газетінде 1948 жылы ақын Жақан Сыздықовтың 
«Қос қыран» атты жаңа өлеңдер кітабы жайында Серік Қирабаевтың 
рецензиясы жарық көрді. Бұл оның баспасөз бетінде алғашқы жарық көрген 
сын еңбегі болатын. Рецензия авторы ҚазПИ-дің филология факультетінің 
екінші курсының студенті еді. Міне, осы кезден бастап сын өнеріне белін 
бекем буған жас сыншының қаламы да өткен сайын ұшталып, өткірлене түсті. 
Ойы да кемелденіп, қанаттанып, шарықтап өсе берді. Толыса кемерленді. 
Осы жерде Серік Қирабаевтың сыншылық қарымы, қадамдарының сипаты 
жөнінде академик Р.Нұрғалиевтің төмендегі пікірлерін келтіре кетсек.

«Тұңғыш әдеби-сын мақалалар жинағында сыншы С. Қирабаев стилінің, 
творчестволық бағытының негізгі ерекшеліктері көрінген. Сол тұста шыға 
бастаған басқа да қаламгерлердің осы тақылеттес еңбектерімен теориялық, 
методологиялық деңгейлестігінің үстіне, автор екі проблемаға айрықша 
мән берді.

Бірінші – жалпылық, жинақтаушылық сипаттағы мақалалар, екінші 
творчестволық портрет үлгісіндей материалдар. Алғашқы топтағы «Совет 
әдебиеті дүние жүзіндегі ең озық идеялы алдыңғы қатарлы әдебиет», «Әдеби 
сынның партиялық принциптілігі үшін» деген еңбектер кейін бір жүйеге 
айналса, Ж.Сайн, М.Иманжанов, Х.Ерғалиев, Ә.Нұршайықов творчествосы 
туралы мақалалар екінші арнаны құрайды. Араға сегіз жыл салып шыққан 
«Октябрь және қазақ әдебиеті» атты екінші сын кітабында автор «Әдебиеттің 
есею жылдары», «Соғыс және әдебиет», «Қазақ поэзиясының елу жылдығы», 
«Уақыт және қаламгер», «Сыншы еңбегі» деген проблемалық зерттеулерімен 
қоса, Асқар Тоқмағанбетов, Ғали Орманов, Жұбан Молдағалиев туралы 
монографиялық этюдтерін енгізген» [4, 220 б.].

Серік Қирабаевтың сын-зерттеу еңбегінің үлкен бір бөлігі – жеке 
қаламгерлер шығармашылығы туралы сөз қозғайтын мақалалары. Бұларда 
кеңестік дәуірдегі қазақ әдебиетінің іргесін қалаған, әйгілі сөз шеберлерінен 
бастап, бүгінгі күнге дейінгі әр буынның көрнекті тұлғаларының сөз өнері 
жайында ой қозғап, кеңінен толғанады. Олардың тұтас шығармашылық 
жолына көз салып, қаламгерлердің алғашқы адымынан бастап, алған асулары, 
көтерілген биіктерін сыншылдық ой сарабына салып, олардың жаза басып 
мүлт кеткен тұстарын да сезіне отырып, шығармашылық кең тыныспен, 
биікке шарықтаған екпіндеріне шаттанып, құптаушылық білдіреді. Серік 
Қирабаевтың бұл мақалаларында өнерпаз тұлғалардың, қалам иелерінің 

шығармашылық портреттері бедерленіп, сомдалды. Олардың қатарында 
М. Шаханов, Жамбыл, С.Сейфуллин, І.Жансүгіров, Б. Майлин, М. Әуезов, 
С.Мұқанов, С. Шәріпов, И.Байзақов, Қ.Аманжолов, Ғ.Мұстафин, А. 
Тоқмағанбетов, Ә. Тәжібаев, М.Дәулетбаев, М.Иманжанов, С. Бегалин, 
Ғ. Мүсірепов, Ә. Тәжібаев, Ғ. Орманов, Қ. Бекхожин, Х. Ерғалиев, Қ. 
Мырзалиев, С. Жиенбаев, Т. Молдағалиевтер бар. Сонымен қатар әдебиет 
тарихында аз сөз етілетін Б. Бұлқышев, М. Дәулетбаев, С. Дайырбеков, С. 
Шәріпов, Н. Ахметбековтердің де шығармашылық портреттері жасалған. 

Серік Қирабаевтың ғылыми-зерттеу саласындағы тұңғыш еңбегі – 
Спандияр Көбеевтің қаламгерлік, ағартушылық қызметі турлы жазған 
монографиясы. Осы монографияның негізінде 1956 жылы жас сыншы 
кандидаттық диссертация қорғады. Осы еңбекке ілесе жазылған 
монографиясы Ғабиден Мұстафин шығармашылығына арналады. 1962 
жылы ғалымның «Сәкен Сейфуллин» атты монографиясы жарық көрді. Осы 
монографияның негізінде 1964 жылы ол докторлық диссертация қорғады. 
Серік Қирабаевтың бұл монографиясы – қазақ әдебиеттану ғылымына ірі үлес 
боп қосылған, Сәкентанудың негізін қалап, өрісін кеңейткен, сыншының өз 
шығармашылығының да биіктеп өскенін танытқан елеулі еңбек боп саналды. 

Бұл еңбектің құндылық сипаттары ретінде Сәкеннің жазушылық 
қызметі, өнер санары қазақ кеңес әдебиетінің даму, өркендеу жолымен 
тығыз байланыста зерттелуімен, Сәкеннің драматургиялық және прозалық 
туындыларының сапа-қасиеті, шығармаларының жаңалығы, ерекшелік 
белгілері заманның жаңалықтарына байланысты түрде сипатталып, Сәкеннің 
әдебиетке әкелген жаңа әуенін, поэзияның ерекшелік белгілерін оның 
өлеңдерінің өзгеше құрылысынан, поэтикалық тілін таңдауын атауға болады. 

Серік Қирабаевтың сыншы, зерттеуші ғалым ретіндегі талантымен қатар 
үшінші бір өнерпаздық, шығармашылық өрісі – әдебиет пәні оқулықтарын 
жазып, даярлап, құрастырумен айналысатын әдістемеші-ғалым ретіндегі 
еңбегі. 1956 жылы ол Айқын Нұрқатовпен бірігіп, қазақ мектебінің 9 
сыныбына арналған әдебиет оқулығын жазды. 1960 жылы 10 сыныпқа 
арналған қазақ кеңес әдебиеті оқулығын жасауға қатысты. 1968 жылы 
филология ғылымдарының докторлары М. Қаратаевпен, Т. Нұртазинмен 
бірлесіп, қазақ кеңес әдебиетінің жоғары оқу орындары филология 
факультеттеріне арналған оқу құралын жазды. 

Бұл еңбектердің қатарына Серік Қирабаевтың мектепке әдебиет оқыту 
мәселелері жөнінде үнемі жазып отырған мақалалары қосылады. Бұл 
мақалаларында сыншы әдебиетті жаңаша оқыту проблемаларын көтереді, 
маңызды ұсыныстар айтылып, мектептің әдебиет мұғалімдеріне әдеби 
дәрістің ұжымды әдістері жайында методикалық кеңестер беріледі.

Сыншы қаламы тәуелсіздік алған жылдардан кейін де тоқырап қалған 
жоқ. Осы жылдары да өнімді еңбек етіп, қазақ руханиятына тың құбылыс 

боп оралған қазақтың бес арысының Жүсіпбек Аймауытовтың өмірі мен 
шығармашылығына байланысты «Жүсіпбек Аймауытов» атты зерттеу еңбегін 
1993 жылы ғылыми қауымға ұсынды. Бұл еңбекте Жүсіпбек Аймауытовтың 
қиын да күрделі тағдыры әңгімеленіп, өмір жолы, болмыс-бітімі, тұрмыс-
тіршілігі, шығармашылығы жан-жақты сөз болады. 

Жоғары оқу орындары студенттеріне арналған оқу құралы ретінде 
ұсынылған «Кеңес дәуіріндегі қазақ әдебиет» (1998) деген еңбегінде ғалым 
жетпіс жылдан астам өмір сүрген кеңестік кезеңдей әдебиетіміздің саяси, 
тарихи тұрғыдан қаншалықты өскені, қандай рухани қысым шеккені туралы 
қозғалып, алаш қатарында болып, есімдері аталмай келген айтулы ақын-
жазушылардың еңбектері бүгінгі күн тұрғысынан бағаланады. 

Ғалымның «Тәуелсіздік және әдебиет» атты зерттеуі де құнды 
еңбектердің қатарында саналады. Ғылыми-шығармашылық және ұстаздық, 
педагогтық қызметте абыройлы да жемісті еңбек еткен Серік Смайылұлы 
Қарабаев өмір жолында үлкен биіктерге көтерілді. Ол – филология 
ғылымдарының докторы, профессор, СССР Педагогика ғылымдары 
Академиясының корреспондент – мүшесі, Қазақстан Республикасы Ғылым 
Академиясының академигі. Қазақтың Абай атындағы мемлекеттік педагогика 
университетінде әдебиеттен жастарға дәріс беріп, көп жылдардан бері 
ұстаздық қызмет атқарды. Еліміздің орта дәрежелі оқу орындары үшін 
филолог мамандарды тәрбиелеу жұмысында және әдебиеттің жас ғылым 
кадрларын даярлау ісінде оның сіңірген елеулі еңбегі бар. 

ҚОРЫТЫНДЫ
Өмірде де, ғылымда да қажырлы қайрат көрсетіп, тынымсыз еңбек еткен 

Серік Қирабаевтың өнегелі жолы, білім, ғылым іздеген өскелең ұрпағының 
кейінгі буынына адастырмас бағдар, сенімді құбылнама, ғибратты үлгі 
болар деп сенеміз. Сексен бесті еңсеріп отырған қайсар да, қажырлы, ғұлама 
ғалымнан алдыңғы уақытта да сүбелі дүниелер көреміз. 

В статье рассматривается научно-литературный, творческий 
путь литератора – ученого, критика С. Кирабаева, проводится 
краткий анализ его литературно-исследовательских, литературно 
– критических, педагогико-преподавательских трудов. Также 
проанализированы его учебно-методические, методические труды, 
в которых рассматриваются проблемы обучения литературе, 
описываются особенности современной казахской литературы, 
литературно-критических статей современных писателей, периодов 
развития национальной литературы.

Scientic – literary and creativity of the scientist and critic of S. 
Kirabayev is regarded in the given article, a short analysis of his scientific 
– literary, literary – crititcal, pedagogical works is being carried out.

The analysis of his methodical annuals, where the problems of 
teaching literary and his researches descripting the features of Kazakh 
literarture, literary – critical articles of contemporary writers in the period 
of the development of national literature. 

